
        
            
                
            
        

    
	МАГСАРЖАВЫН ДУГАРЖАВ

	 

	ОЛОН ТҮМЭН АРДЫГ ЭРХ ЧӨЛӨӨТЭЙ ЖАРГУУЛАХЫН ТУЛД

	“БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН” Улаанбаатар хотноо 1964 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. СҮХБААТАРЫН ТУХАЙ ДУРТГАЛУУД

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс сайшаав.

	 

	ШУА-ийн Түүхийн хүрээлэнгийн э/ш ажилтан Д. Гонгор, ардын цэргийн яамны ажилтан хурандаа Ц. Долгорсүрэн нар боловсруулан бэлтгэж түүхийн ухааны дэд эрдэмтэн Н. Ишжамц, Л. Санжаа нар редакторлав.

	 


БНМАУ-ЫН ШИНЖЛЭХ УХААНЫ АКАДЕМИЙН

	ТҮҮХИЙН ХҮРЭЭЛЭН

	 

	ШУА-ИЙН ТҮҮХИЙН ХҮРЭЭЛЭНГИЙН Э/Ш АЖИЛТАН Д. ГОНГОР, АРДЫН ЦЭРГИЙН ЯАМНЫ АЖИЛТАН ХУРАНДАА Ц. ДОЛГОРСҮРЭН НАР БОЛОВСРУУЛАН БЭЛТГЭЖ ТҮҮХИЙН УХААНЫ ДЭД ЭРДЭМТЭН Н. ИШЖАМЦ, Л. САНЖАА НАР РЕДАКТОРЛАВ.

	 

	ШУ Академийн хэвлэх үйлдвэр

	Улаанбаатар хот

	1964


Д. Сүхбаатарын мэндэлсний 70 жилийн ойд зориулав

	 

	ӨМНӨХ ҮГ

	МАХН-ын Төв Хорооны шийдвэрээр МАХН, Ардын төрийг үндэслэн байгуулагч монголын ард түмний удирдагч Д. Сүхбаатарын мэндэлсний 70 жилийн ойд зориулан нийтлэх бүтээлийн нэг нь энэхүү дуртгалын цоморлог болно.

	Цоморлогийг ШУА-ийн Түүхийн Хүрээлэнгийн эрдэм шинжилгээний ажилтан Д. Гонгор, Ардын Цэргийн Хэрэг Эрхлэх Яамны ажилтан хурандаа Ц. Долгорсүрэн нар боловсруулан бэлтгэжээ. Энэ цоморлогт үүнээс өмнө удаа дараалан хэвлэгдэж байсан зүйлээс гадна шинээр нэлээд зүйлийг сурвалжлан олж оруулснаар 1945 онд Шинжлэх Ухааны Хүрээлэнгээс хэвлэсэн "Д.Сүхбаатарын тухай дуртгал ярианууд" хэмээх эмхэтгэлээс нэлээд арвин материалыг агуулжээ. Гэвч Д. Сүхбаатарын тухай дуртгалыг бүрэн багтааж чадаагүй нь мэдээж юм.

	Энэхүү цоморлог Д. Сүхбаатарын хувьсгалч үйл амьдралыг хөдөлмөрчин олон түмэнд өргөн танилцуулах, залуу үеийг интернационалч, эх оронч үзлээр хүмүүжүүлэхэд тус хүргэхээс гадна шинжлэн судлагч, зохион туурвигч нөхдөд чухал сэдэв хэрэглэдхүүн болох нь дамжиггүй.

	Д. Сүхбаатартай хамт зүтгэж явсан тухай дуртгалаа Манай газрын хүсэлтээр бичиж ирүүлсэн Зөвлөлт оросын хувьсгалчид, ах дүүгийн найрамдалт Зөвлөлт Холбоот Улсын мэргэжилтэн, улаан армийн удирдах нөхдөд халуун талархал илэрхийлье.

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс

	 


МАГСАРЖАВЫН ДУГАРЖАВ

	Олонд дуучин гэж алдаршсан энэ хүн бол Сэцэн хан аймгийн Далай бэйсийн хошуу (Хожим богдын их шавийн харьяат болсон)-нд 1893 онд төржээ. Бага насандаа монгол бичиг сурч, автономитын үед бичээч, туслах түшмэлийн ажил хийж явжээ. 1919 оноос эхлэн хувьсгалын нууц ажилд оролцжээ. Ардын засгийг байгуулсны дараа 1921 онд ардын цэргийн бригадын дарга, Сэцэн хан аймгийг тохинуулах сайдын тушаалыг хавсран хүлээж урвагч Найданжавын бүлгийг бут цохих даалгаврыг сайн биелүүлжээ. Дараа нь зүүн өмнө хязгаарыг сэргийлэн захирах сайдаар томилогдон Даригангад сууж байжээ. 1920 хэдэн онд Гадаад Яамны дэд сайдын тушаалыг тус тус хүлээж явжээ. 1944 онд нас баржээ. 

	 

	 


ОЛОН ТҮМЭН АРДЫГ ЭРХ ЧӨЛӨӨТЭЙ ЖАРГУУЛАХЫН ТУЛД

	Дугаржав би язгуураас Хан Хэнтий уулын аймаг Далай бэйсийн1 хэмээх, хожим халж өөрчилсөн Мөнххаан уулын хошууны ард Магсаржавын ахмад хөвгүүн, 1893 оны 1-р сард уг хошууны нутаг Жургугаан хэмээх уулын өвөрт төрсөн байна. Долоо, найман насанд хүрч ухаан мэдрэл орсон цагаас 15 насанд хүртэл тугал, хонь хурга хариулах буюу аргал түүх, цас мөс авах зэрэг ажилд оролцон явжээ. 15 наснаас эхлэн монгол үндэсний үсэг бичиг заалгаж бичих болоод хошууны тамга, аймгийн яам, Автономит Засгийн үед дотоод ба цэргийн яаманд удаа дараа бичгийн ажил хийж явав. Автономит засаг мөхөж, ардын хувьсгалт нам анх үүссэнээс эхлэн оролцож явсны үндсэн шалтгаануудыг баахан дэлгэрэнгүй өгүүлж хойших ажилд биеэр явж бүтээсэн нөхдөөс эрхлэн бичиж буй тул товчхоноор гаргана. Одоо Ардын Хувьсгалт Нам үүссэн үндсэн шалтгаан юу вэ гэвэл: гадаад дотоодын эзэрхэг харгист дарлагдсаны учраас үүссэн билээ. 

	Гадаадын эзэрхэг харгис гэвэл манж хятад улсыг өгүүлэх бөгөөд монголчууд манж хятадын боол болж хэдэн зуун жил талхигдуулсан нь өдөр ирэх тутам зовлон зүдүүр нэмэгдэж тэсэх аргагүй болсны улмаас үндэсний хувьсгал үүсэж хятадаас салсан болох нь угаас албат ардууд зовон зүдэрч, гаслан гашуудсанаас болсон анхны хувьсгалын сэдэв мөн. Түүнээс автономит засгийг устгаж хятадын захиргаанд дахин оруулах гэсний улмаас бүр ч ард олны хорсох хилэгнэх уур огторгуйн агаарт тулж ирсэн байна. 

	Дотоодын эзэрхэг харгисууд бол олон хошуу захиргаанаас чин ван, бэйл, бэйс, гүн, засгийн ноёд ба засаг бус хамжлагатай тайж нар хийгээд шавь нар захирах тушаах эрх бүхий хутагт хувилгаан лам нар болох бөгөөд тэд нар ардыг яахин дарлаж байсныг товчлон өгүүлбэл;

	Олон засгийн ноёд бол өөр өөрийн хошууны дотор хэмжээгүй эзэрхэх эрхийг эдлэх бөгөөд тус хошууны сум, хамжлагын ардуудаас аймаг хошуудад дагнах жинхэнэ албанд тэгшлэх суутгах төлөвлөгөөгүйгээр хувьсгалын элдэв хэрэглэхүүнийг албадан авахдаа манж улсаас тогтоосон харгис хуулийн ёсоор арван хониноос нэг хонь, хорин хониноос хоёр хонь авдаг гэх мэтээр хөрөнгийг мөлжиж тоо хэмжээгүй өр ширийг төлүүлэх, албат ардыг хөлсгүйгээр албадан ажил хийлгэх ба өчүүхэн төдий санаанд эс нийлбэл харгис эрүүгийн яамнаас шаахай хэмээх үдмэл ширээр хүний хацрыг жанчих, банз хэмээх урт хавтгай хулсаар бөгсийг жанчин цусыг цувруулах зэргээр эзэрхэн дарлах ба басхүү Жавзандамба хутагтыг манж (төвд)улсаас өргөмжилж түүний шавь нар хутагтын тахилга ном хурлын хэрэглүүрийг нийлүүлэхээр заасан ба мөн ч олон ноёд албат хамжлагын ардыг шавь болгон өргөх хууль тогтоож өгснөөс эхлэн газар газрын хутагт хувилгаан хэмээх лам нарт ноёд хамжлагаас шавь болгон өгч хүн ам үржсээр Жавзандамба хутагтын буман шавь хэмээх нэгэн аймаг бусад хутагт лам нарын шавь тус тус хошууны эрхтэй болгон нутаг хувааж, тамга барьсан засаг шанзов тавьж албат шавь нарыг захируулан харгис дүрмийг тогтоож албан татвар авах, ард шавь нарыг эзэрхэн дарлах зэргийн явдал олон засаг, ван гүнгүүдтэй ав адилхан болж явчихсаны дээр ялангуяа монгол улс тусгаар тогтнож Жавзандамба хутагтыг хаанд өргөмжилснөөс эхлэн шавь лам нарыг сайд түшмэд тавих зэргээр улс төрийн хэрэгт оролцуулах дээд эрхийг барилцуулсны улмаас ашгийг эрмэлзэх явдлыг гол болгон явуулахдаа, жишээлбэл гүнгээс дорогш засаг тайжийн зэрэг дэвээр явсан шанзовыг дөрвөн хааны удаа чин вангаас ахлуулж хошууны туслагч тайжийн зэрэг дэвээр явсан да лам нарыг жүн вангийн зэргээр явуулсан хийгээд олон хүрээ сүмийн тушаалын лам нарт хамба, цорж, хувилгаан, да ламын ямба олгов гэхэд наанадаж аливаа хурлын газар ямбаны дэвсгэрийг бэлтгэж гүйцэхгүй, цаанадаж газар бүрийн лам нар атаархан дуурайн өдөж зэрэг дэвийг тэмцэх нэгэн шавийн эрхтэн лам нар хөдлөх бүр богд хааны зарлиг лүндэн хэмээн шавийг татаж дөрвөн аймгийг түлхэж чирэгдэл гаргахын түрүүчээр эртээс шавийн хувиар залгамжлуулж явсныг богдын явах замын хог, цас арилгах, сангийн яаманд оёх үйлчин хүртэл дөрвөн аймгаас төлүүлэх үүрэг болгож хол нутагтай аймаг хошуудыг үлэмж ацаг өрөнд унагаахаар үл барам хүрээний газар уншсан ном гүрмийн хэрэглэл хэмээх мэтээр дөрвөн аймгийг холбогдуулж албадан тээсэн мөнгийг тэр бүр хэлэх баримтгүй боловч ихээхэн талыг авч хэлэлцвэл богдын тааллыг дагаж бүтээсэн их Жанрайсаг бурхан сүмийн үйлдвэрийн үнэ хөлсний мөнгө хоёр зуун мянган лан, басхүү богд хаан сууж байсан цагаан сүмийн хаалганд онц үзэсгэлэнтэй цамхаг бариулсны үнэ хөлс нэг зуун наян мянга илүү мөнгийг цөм дөрвөн аймаг, шавь таван газраас хуваан төлүүлсэн, бас богд хаан, эх дагина хоёрт аймаг, шавь таван газраас өдөр бүр нэжгээд зуун лан мөнгөний мандал өргүүлэх зэрэг тасрах зогсохын газаргүй зарлагыг давхцуулан, олон аймгийн алба төлүүлэх ард, гүйцэн залгамжлуулж чадахгүй чинээ чармайн өр ширд холбогдож байхын зэрэгцээ басхүү шавийн эрх баригчид олон хошууны бичиг үсэгт боловсронгуй түшмэд буюу баян гэр айлыг богд хааны зарлиг лүндэнгээр шавь болгон авав хэмээн ашиглах мөлжих явдал гарсаар сүүлдээ хошуу хошууны сум сумаар тастан авч хошууны орлого зарлагын хэргийг тасалдуулан будилаантуулах зэргээр нэн ч олны сэтгэл алдагдаж богд хааны нэр сүрээр эзэрхэн дарлах зовлонгоос яахан ангижрах билээ хэмээн гаслалдах болсон нь даруй эзэрхэг харгисыг эсэргүүцэх ардын тэмцээн үүсгэх шинжтэй болж байсан бөгөөд гагцхүү тэр үе баруун хоёр аймгийн лам ноёд нууц хуралдаан болж автономит засгийг устган хятадтай нийлж Хүрээ, Улиастайн зэрэг газраар хуваан захирах санал гаргаж Хүрээний хятад төлөөлөгч Чин И-тэй хуйвалдаж буруугаар удирдсан билээ. 

	Түүнээс 1919 он бөгөөд монголын 9-р он, намар цаг Хүрээний хятад төлөөлөгч Чин И-гээс монгол автономит засгийг устгахаар оролдож байсны нөгөөтээгүүр хятадын Ан-фу намын цэргийн эрхтэн Сюй Шүжан гэгч хэсэг цэрэгтэй Хүрээнд орж ирээд монгол засгийн ерөнхий сайд бөгөөд Дотоод Яамны тэргүүн сайд лам Бадамдоржийн зэрэг тэргүүн дэд сайд, богдын шадар сайдууд хүртэл хорь гаруй лам ноёдтой уулзаж талархан хэд хэдэн хуй торгоны зэрэг юм бэлэглэн өгч басхүү хятад худалдааны пүүсээр хятад ноёны будаалга ширээ засаж бэлтгүүлэн урт найр хөгжим бололцож байна хэмээн хэлэлцэв. 

	Удалгүй нэг шөнө богд хааны сууж буй Туул голын хөвөөн дэх цагаан сүмээс эхлэн Хүрээний Вангай аймагт суух ерөнхий сайд Бадамдоржийн гэр хашааны хаалга хүртэл олон хятад цэрэг жагсаж, тэр зэрэгцээгээр Сюй Шүжан уурын тэргээр Бадамдоржийн гэрт хүрч очоод үл удан эргэж гарахын хамт тус цэрэгт мэдээ өгч тараасан гэнэ. Ямар гайхалтай жигтэй хэрэг болж байнам хэмээн хэлэлцэж маргаашийн өдөр эрт Дотоод Яаман дээр улсын дээд доод хоёр хурал хуралдаж чухал хэрэг хэлэлцэнэ хэмээн зарлав. Тэр өдрийн хоёр хуралд орвол зохих олон хүмүүс зэргээр хуралдан очиход цэрэг ард олон хүн сонин хэрэг сонсох хэмээн Дотоод Яамны хашаа дүүрэн цугларчээ. 

	Тэр цагт Дугаржав миний бие Цэргийн Яаманд бичээчийн ажилтай байсан бөгөөд доорд хуралд оров. Дээд хурал хуралдаж хэргийг хэлэлцэн бүхийд доорд хурал нь дээд хурлаас тушааж хэлэлцүүлэх хэргийг хүлээн суухад дээд хурлаас гаргасан дэд сайд лам чин ван Дашдэндэв, итгэмжит бэйс Цогт-Очир нар доод хуралд орж ирээд хэлсэн нь: 

	Мөнөөхөн хятад төлөөлөгч Чин И-гээс урьд тогтоосон гурван этгээдийн гэрээ бичиг хүчингүй болсон тул одоо монголчууд өөрсдөө гуйн өргөж автономит Засгийг устгавал урьдаас илүү хэрэг завшааныг олно гэхэд ерөнхий сайд лам, Гадаад Яамны тэргүүн сайдад хэлсэн үгийг богд хаанд амаар сонсгоод сайдууд хэлэлцэхээр байтал сая Бээжингээс ирсэн хятад цэргийн эрхтэн Сюй Шүжан урьд шөнө богд хааны сууж буй сүмийн гаднаас ерөнхий сайдын гэр хүртэл цэрэг жагсааж сүр үзүүлэн ерөнхий сайдад, танай монголчууд дундад иргэн улсыг дагаж захирагдахыг эрж мэдүүлсэн бичгийг одоохон шийтгэн гаргаж мэдүүлэгтүн, хэрэв энэхэн тэрхэн хэмээн саатуулбал богд хаанаас эхлэн ерөнхий сайдын зэрэг эрх баригчдыг барьж аваачна хэмээн маш догшноор аашлан хэлсэнд арга буюу улсын дээд доод хоёр хурлаар хэлэлцэж хүчингүй болгон гүйцэтгэсүгэй хэмээн буцаасан гэхийг дээд хурлаар хэлэлцээд дундад иргэн улсыг дагаж орохоос өөр аргагүй болсон хэрэг тул мэдүүлэх бичгийг гаргаж өгөхөөр тогтсон учир танай доод хурал ч нэгэн адил зөвшөөрөн батлах буй за хэмээхэд доод хурлаас нэг ч хүн дуу гарахгүй нэлээд мөч дув дуугүй суухад мөнхүү цэргийн яаманд бичгийн ажилтай Догсом, цэргийн дарга Сүхбаатар бид нар нэгэн дор сууснаас хоорондоо шууд зөвшөөрөхгүй хэмээн маргавал ямар буй хэмээн шивнэлдэхэд ойр суусан улс төрийн мэдрэл авьяас бүхий залуучууд тэгье тэгье хэмээн хашхиралдаж тус тусын санал шүүмжлэлийн хуудас бичилцэн суухад Цогт-Очироос танай доод хурал ямар санал гаргаж байгаагаа хурдан хэлэх болов уу, хурлын хэрэг саатаж байна гэхэд, шаардсан хэрэгт нөхөр Догсомоос бусдын бичсэн саналын хуудсыг хураан авч үзээд өөр бусдын саналыг нийлүүлэн товчилж хэлсэн нь: 

	Манай монгол хятадын дарлагдлаас ангижирч газар орноо бүрэн бүтэн болгон авахын тул хятадтай удаа дараа дайн байлдаан хийсний учир нэгэнт өшөөтөн дайсан бололцсон хятадын гарт дахин орох болбол урьдаас хувь илүү дарлагдах гашуун зовлонг үзэх тул хятадыг дагаж захирагдахыг манай дорд хурлаас зөвшөөрөн баталж хэрхэвч чадахгүй, хэрэв энэхүү хятад цэргийн эрхтэн Сюй Шүжан, цэргийн сүрээр айлган дагуулах байдал, гаргавал манай монгол цэргүүд цэргийн зэвсэг гарт бүхий цагт даруй зэвсэг хөдөлгөн байлдаж сөнөөгөөд газар орноо батлан хамгаалж чадна гэх зэрэг үг хэлсэнд тэд нар эгж дээд хуралдаа орж хэлэлцээд гэдрэг ирж, хэлсэн нь: 

	Эдүгээ дээд хурлаас танай доод хурал энэ хэргийг зөвшөөрөхгүй эсэргүүцэн хэлсэн нь огтхон ч нийлэлцэхгүй, цагийг дагаж хүчирхэг буурайн байдалд нийлүүлэхгүй дайн байлдаан үүсгэвэл цөөхнөөр олныг дийлж чадахгүйд хүрч хойчийн зовлон үлэмж болохыг болгоомжилбол зохино. Харин ч энэ хэртэй хятадыг дагаж орвол богд хаан болон олон ноёд түшмэд, ард хүртэл эрх завшааныг олох зүйл буй тул танай доод хурлын шүүмжлэлийг авч хэлэлцэхгүйгээр тогтсоныг сонсгоё, хэмээн хэлж баймагц нөхөр Сүхбаатарын оновчтой хэлсэн эцсийн үгийг дурдвал: 

	Эдүгээ Манай монгол улсын эрх баригчид өөрсдийн нэр зэрэг ашиг эрхийг эрхэмнэн улс төрөө хятадад найр тавин худалдах болж бүхий байдлыг манай цэрэг ард нэлээд өдрийн урьдаас тосож мэдсэн билээ. 

	Хэдий цагийг дагаж хүчирхэг буурайн байдалд нийлүүлэх хэмээвч манай монгол үүний урьд хятадаас салахдаа бэлтгэсэн цэрэг зэвсгээр их л дутмаг байсан атал огт аймшиггүйгээр хятадын сайд, түшмэд, цэргийг Хүрээнээс үлдэн хөөн гаргаад газар орноо эзлэн авч чадсан ба хааяа зах хязгаарт дайн байлдаан болох удаа бүр цэрэг хүрсэн энэ газарт баатарлаг тулалцаж байлдан дийлээд нэр сүрийг бадруулсаар ирсэн зүйл буй нь одоо харин урьдыг бодвол цэрэг зэвсгээр нэлээд хүчирхэг болсон хэмээвэл болох цагт хятадтай эсэргүүцэн байлдахаас огт айхгүй билээ. Бас ч хятадыг дагавал урьдаас илүү эрх завшааныг олно гэсэн нь өөрийн улсын эрхийг алдаад нэгэнт дайсан бололцсон хятадаас эрх олгоно гэж хуурмаглахыг хэн ч итгэж болох хэрэг биш. Энэ мэт ардын толгойг эргүүлж амьтныг гал усны зовлонд учруулахаас өчүүхэн бага хайрласхийхгүй олон ноёд лам нар үнэхээр хэцүү байна даа. Улсын доод хурал хэмээн доод ард биднийг хуралдуулсан бөгөөтөл ардын саналыг авч хэлэлцэхгүй бол хурал зарласны хэрэг юун билээ хэмээн хэлж төгсөхийн урьд дээд хурал шууд тархсан болох ба мөнөө Дашдэндэв, Цогт-Очир нар ч даруй гарч явчихсан байв. 

	Тэрхүү доод хуралд орсон ба ороогүй гаднаас чих тавьж чагнасан цэрэг, ардууд их л урамгүй царайтай ам амандаа шүүмжлэх эсэргүүцэх үг ярилцан шуугьж бужигналдан тархаж олон яамны бичгийн ажилчин өөр өөрийн албаны газар цугларан очсон даруй Дотоод Яамнаас эрхлэн олон яамны тэргүүн, дэд сайдуудын нэр хамтаар автономит засгийг устгаж дундад иргэн улсад дагаж захирагдахаар ёсчлон бичсэн бичигт бусад яамны тамгыг даруулан гүйцэтгүүлж аваачсан болох ба дагалдаагаар мөн Дотоод Яамнаас олон яамны тамгыг, Сюй Шүжаны гарт тушаах ба мөн өөр өөрийн яамны данс бичиг, гэр байшин элдэв сав хэрэгсэл ба цэргийн зэвсгийг хятад яаманд бүрэн тушаан өгөх тул нэр тооны дансыг нарийн тодорхой бичиж бэлтгэгтүн хэмээх тушаал ч гарч ирэв. 

	Тэр өдөр бичгийн ажилчнаас зарим нь энэхүү хятадыг дагаж орох хэрэг яасан амархан шийдэж өнөөдөр түргэн завддаг билээ гэхэд хажууд суусан хүн манай монголын эрх баригчид хятадтай сүлбээлэн улс төрөө түлхэж өгөх явдлыг хэдийнээ шийдвэрлэн тогтоод өчигдөр бидний толгойг эргүүлж хятадын муу сүр үзүүлсэнд автаж ов гаргаж хэлэлцсэн болгосон хэрэг, ер нь юуг нь шийдэж завдаж ядах вэ? Хятадын гарт орж шийдэв, ямар ямар зүйлийн зовлонд учирдаг бол доо хэмээн гашуудан өгүүлнэ. Зарим нь манай монгол, хятадын дарлагдлаас ангижирч өөрийн эрхтэй улс болж байгаад, одоо гэнэт хятадын гарт дахин орж, тамга яамнаас хураагдаж, монгол бичгийн ажилчин сулран хөөгдөж гарах мэт элдэв мууг яахин үзэх билээ хэмээн ичгүүрэн тачаадах байдалтай ярьж байснаас эхлэн ард олны санаа нэн ч тогтворгүй энд тэнд, хэд хэдээрээ цугларан хорсох гашуудах үг шүүмжлэл бололцсоор ардын хувьсгал үүсэх үндсэн шалтгаан нөхцөл болон бүрэлдэж жинхэнэ ардын эрх чөлөө олгуулахыг зорьсон улс төрийн мэдрэл авьяас бүхий нь эвлэлдэн Дугаржав анханд оролцон явсан боловч батгүйгээр урваж гуйвагсдыг үл хэлэлцэн тэд нараас бусад эн тэргүүнээ элссэн нөхөр Сүхбаатар, Чойбалсан, Догсом, Лосол бид нар нэгэн бүлгэмийн байдалтай болж эхлэн өөр өөрийн таних итгэх нөхрийг элсээж Монгол Ардын Хувьсгалт Намын суурийг байгуулж уул намыг төрүүлсэн үндэсний гишүүн мөн бүлгээ. 

	Тус нам нялх төрж, хувьсгалын мэдрэл ороогүй буюу хүчин чадал мөхөс байсан цаг, үл бүтэх этгээдээс арга эрэлцэх мэт дэмий явсан зэргийг ярьсны хэрэггүй. Чухамхүү хувьсгалын хэрэгт туслах нөхөрлөх зүг чигийг олж мэдсэнээс эхлэн бичсүгэй. 

	Нөхөр Сүхбаатар, Чойбалсан нар бол Орос улсын шинэ засгийн бодлого Дорно зүгийн эзэрхэг засагт дарлагдсан бага буурай улсыг нэгэн адил туслах гэсэн зорилготой болохыг урьдаас сонсож мэдсэн бөгөөд манай Монгол Ардын Намын түших нөхөрлөх улс лав мөн хэмээн биширч тусламж эрэхээр хэлэлцэж байсан боловч харилцан нэвтрэлцэх арга зүйг олоогүй, гагцхүү Хүрээнд суух Орос улааны урьд таних Кучеренко, Гимбержевский зэрэг хүмүүстэй найртай сайны ёсоор уг намын зорилгыг илтгэн ярьсан байна. Гэтэл 1920 он бөгөөд монголын 10 дугаар он, хавар цаг Холбоот улсын Гадаад Яамны сайд Янсангийн газраас монгол орны байдлыг үзүүлэхээр гаргасан нууц төлөөлөгч Сороковиков гэгч хүн энд ирээд байна, нөхөр Чойбалсан, Дугаржав нар ирж уулзах болов уу хэмээн орос Кучеренкогоос хэлүүлснээс Чойбалсан, Догсом, бид нар очиж тэрхүү Сороковиковтой уулзаж ярихдаа тус монгол оронд болсон гадаад дотоодын эзэрхэг харгисын савраас гарч ардын эрх чөлөө олгох нам байгуулах журмыг үүсгэж Холбоот улсаас тусламж эрэх хүсэлтэй боловч нэвтрэн орох арга замыг олоогүй боогдол бүхий байдал учрыг хэлсэнд Сороковиковоос хэлсэн үг: 

	Манай орос оронд хувьсгалын хүчээр хөдөлмөрчин тариачин нарын эрх чөлөөгөө олж Зөвлөлийн засгийг байгуулаад энэ хэдэн жилийн дотор нэлээд хүчнийг олсон ба Дорнод зүгийн эзэрхэг харгис засагт дарлагдсан аливаа бага буурай улсыг нэгэн адил туслах зорилготой нь үнэн болох тул хэрэв манай улсад төлөөлөгч очих бол удаашруулах хэрэггүй, даруй миний хойноос явбал зохино. Би тэдгээр явагчдыг замд саад боомтгүйгээр нэвтрүүлэх явдлыг тус улсын Троцкосавск хотын ойрх хил хязгаарын төлөөлөгч Макстинякт захиж даалгасугай гэснээр ихэд баярлан талархаж ёслон салснаас нөхөр Догсомын гэрт намын гишүүд цугларч монгол үндэсний бэлгэтэй ёсоор цайллага дайллага бэлтгэж баяр хийгээд, Холбоот улсад тусламж эрээр явах төлөөлөгчдөд нөхөр Чойбалсан, Данзан нарыг томилон, эдний замын зардал, уналга зэргийг намын гишүүд өөрсдийн хувиас хуваан гаргаж нийлүүлэн олгож мордуулахад ардын намын нэрээр Холбоот улсад бүхий намын Коминтернд явуулах бичигт дарах ардын намын тамга хэмээх модон тамга нэгийг сийлж уг явуулах бичгийн эхийг зохиолгож ёсчлон бичээд тамга дарж гүйцэтгэн өгч явуулсан дагалдаагаар Орос Иркутск хотны газраас, манай Монгол Ардын Намын байдлыг үзэж танилцаар Хүрээнд ирсэн нөхөр орос Борисов, буриад Гочидск хэмээх Цэдэн-Иш нар тус намын зарим нөхдөд мэдэгдсэнээр намын нөхөд харилцан учир мэдэлцэж Туул голын хөвөөнд айл хүнгүй аглаг газар майхан барьж монгол ёсны цай, цагаан идээ, айраг, мах зэргийг бэлтгэн намын гишүүд бүгд 12 хүн нөхөр Борисов нарыг урьж зочлон тус намын явдлыг дэлгэрэнгүй ярьсан ба Борисовоос Коминтерны үзэл суртлыг ихэд тайлбарлан хэлээд одоо танай нам энэ хэр гадаад дотоодын гараас алдуулан гарч чадаагүй цаг шар хар харгисын аюулыг болгоомжилж урьдаар шашин үндсийг батлан хамгаална хэмээх үгээр богдыг бие тийш татаж чадвал бусад нь хөдөлж чадахгүй болно гэх зэргээр сануулан хэлснийг үндэс болгож нөхөр Догсом бид нар богд хаанд монгол угсаа, шашин үндсийг хамгаалах нам байгуулсан ба Холбоот улсаас тусламж эрээр явах тул явуулах бичигт гарын тамга дарж өгвөл болно уу хэмээн шууд хэлснийг богд даруй зөвшөөрсөн аж.

	Түүнээс богдын шадар явдаг Жалханз хутагт, Дилав хутагт, Дуйнхорын да лам Пунцагдорж, хатан баатар ван Магсаржавын зэрэг лам ноёдтой учирч дээр дурдсан учрыг цухас гаргаж ярихад цөм богдын зөвшөөрөл авбал бүтэх хэрэг байх даа хэмээн хэлцгээнэ. Учир иймд богд хааныг нааш дээш татаж, ашиглах санаа гүйцэж одоо богдын тамгат бичгийг авч одох төлөөлөгчдөд хэнийг явуулахыг хэлэлцээд нөхөр Сүхбаатар, Лосол, Догсом нарыг томилж монгол ван, гүн, лам нарын нэрээр Холбоот улсын засгийн газар явуулах бичгийн эхийг тус намд элсэн явсан гүн Жамьянгаар зохиолгоход түүний бие ноёд лам нарын заавраар хятад цэргийн эрхтэн Сюн Шүжан, орос, хятад, монгол гурван этгээдийн гэрээ бичгийг зөрчин устгасан монгол автономит засгийг дахиж босгоход тусламж үзүүлнэ үү гэх утгатай монголын хан, ван, гүн, хутагт, лам нарын бичиг хэмээн зохиож ёсчлон бичээд богд хааны тамгыг даруулахаар аваачиж өгсөнд даруй богдын тамгыг дарж эргүүлэн өгснийг хүлээн авч энэ тухай хэргээр одох төлөөлөгч нөхөр Сүхбаатар, Лосол, Догсом нарт гардуулан өгснийг нь тэд нар бусдаас нуун баттай авч явахыг бодож нарийн эвхэж хуйлаад Сүхбаатарын ташуурыг голоор нь нүхлэн агуулж уналга морь ба замын зардлыг өөрсдийн хувь ба бусдын тусламжаар төхөөрөн бэлтгэж мордохын үес Дугаржав миний гэр Хүрээний хойдох Чингэлтэй уулын өвөрт нутаглан байсан учир тэнд цугларч цэгцрэн мордсугай хэмээн өдөр цагийг тогтоон хэлэлцсэн учир Дугаржав би болзсон өдөр гэртээ цай бэлтгэж хүлээв. 

	Нөхөр Сүхбаатар, Лосол, Догсом нар урьд хожид гүйцэн очиж нийлэлдэн нэгэн морин дээр бага сага хүнсний юм зүйлийг ачиж өөр өөрийн унасан моринд борооны цувыг ганзагалж мордохоор болоход Дугаржав би монгол үндэсний бэлгэтэй ёсоор гурван аяга дүүрэн сүү хийж тус тус барин өгөхдөө ерөөж өгүүлсэн нь: 

	Олон түмэн ардыг эрх чөлөөтэй жаргуулахын тулд онолт их журмыг үүсгэсэн нь зоригт нөхдийн минь онцгой тусламж эрэх чухал хэргийн учир одоохон мордохын үдлэг баярыг хүргэнэ. Түм түмэн ардыг зовлонгоос ангижруулах хэрэг түргэн түргэнээр бүтэх зам нь шулуун, түмэн олныг төлөөлөн зүтгэх журмын нөхдөөр түдэх алжаалгүйгээр амар мэнд явж ирэх болтугай гэв. Эдгээр гурван нөхөд сүүг амсаж тавиад гэрээс гарч мордоход Дугаржав би мөн тэдний учрыг мэдэх нөхөр Намсрайжавын хамтаар дагалдан мордож Чингэлтэй уулын зүүн этгээд Сэлбийн голыг өгсөж эхний даваа хүртэл үдэж гарган хойш эргэж ирсэн ба мөн Дугаржав миний эхнэр Норжмаа тэдний хойноос сүү цацаж алс хол явах журмын ах нар амар мэнд явж ирэх болтугай хэмээн ерөөж өгүүлсэн билээ. 

